
RAQOBAT MAHSULOTLARINI BOZOR 
TALABIGA MOSLASHTIRISHNING OMILI 

SIFATIDA 

TDIU “Buxgalteriya hisobi” kafedrasi 

dotsenti, DSc

Annotatsiya. Tadbirkorlik mamlakatimiz iqtisodiyotining eng yirik va muhim tarmoqlaridan biri hisoblanadi. Ushbu sohaning 
barqaror hamda zamon talablari darajasida rivojlanishi aholining bandligini ta’minlash, turmush farovonligini oshirish, 
bozorlarni sifatli tovar va xizmatlar bilan to‘ldirish, shuningdek, narxlarning adolatli darajada shakllanishiga xizmat 
qiladi. Tadbirkorlik korxonalarining samarali faoliyat yuritishiga ta’sir etuvchi omillar tizimida raqobat va raqobatlashish 
jarayonlari alohida ahamiyat kasb etadi. Raqobat faoliyatining oqilona va samarali tashkil etilishi korxonalarning raqobat 
ustunligini ta’minlab, ularning bozorda barqaror va muvaffaqiyatli faoliyat yuritishiga sharoit yaratadi.

Kalit so‘zlar: korxona, raqobat, raqobatlashish, bozor, bozor segmenti, past xarajatlar, raqobat strategiyasi, raqobat 
ustunligi, raqobatlashish usullari.
Abstract. Entrepreneurship is one of the largest and most significant sectors of the national economy. Its sustainable 
development in line with modern requirements contributes to employment growth, improvement of living standards, 
saturation of markets with high-quality goods and services, as well as the formation of fair pricing mechanisms. Among the 
factors determining the effective performance of entrepreneurial enterprises, competition and competitive behavior play 
a crucial role. The rational and efficient organization of competitive activities enables enterprises to achieve competitive 
advantages and creates favorable conditions for stable and successful market operations.

Keywords: enterprise, competition, competitive behavior, market, market segment, low costs, competitive strategy, 
competitive advantage, competition methods.
Аннотация. Предпринимательство является одной из крупнейших и ключевых отраслей экономики страны. 
Его устойчивое развитие на уровне современных требований способствует обеспечению занятости 
населения, повышению уровня благосостояния, насыщению рынков качественными товарами и услугами, 
а также формированию справедливых цен. Среди факторов, определяющих эффективность деятельности 
предпринимательских предприятий, особое место занимает конкуренция и конкурентная борьба. Рациональная 
организация конкурентной деятельности обеспечивает предприятиям конкурентные преимущества и создает 
условия для их устойчивого и успешного функционирования на рынке.

Ключевые слова: предприятие, конкуренция, конкурентная борьба, рынок, рыночный сегмент, низкие издержки, 
конкурентная стратегия, конкурентное преимущество, методы конкуренции.

K I R I S H
Bugungi kunda tadbirkorlik sohasini rivojlantirishga davlat tomonidan alohida e’tibor qaratilmoqda. 

Mazkur sohaning mamlakat yalpi ichki mahsulotidagi ulushi 55 %ni tashkil etishi uning iqtisodiy salohiyati 
yuqori ekanligini hamda milliy iqtisodiyot taraqqiyotida muhim o‘rin egallashini yaqqol namoyon etadi. Bunday 
sharoitda korxonalar faoliyatini tizimli o‘rganish, ularning rivojlanishiga ta’sir etuvchi omillarni aniqlash hamda 
mavjud muammolarni bartaraf etish bo‘yicha ilmiy asoslangan taklif va tavsiyalar ishlab chiqish dolzarb ilmiy 
vazifalardan biri hisoblanadi.

Korxonalar, asosan, raqobatli bozor sharoitida faoliyat yuritganligi sababli, ular doimiy ravishda kuchli 
raqobat muhitiga moslashib borishga intiladi. Raqobat sharoitiga samarali moslasha olgan tadbirkorlik 

subyektlari bozorda o‘z faoliyatini barqaror davom ettirish imkoniyatiga ega bo‘ladi. O‘zbekiston Respublikasi 
Statistika agentligi ma’lumotlariga ko‘ra, 2024-yil 1-iyul holatiga ko‘ra mamlakatda faoliyat ko‘rsatayotgan 
tadbirkorlik subyektlari soni 390 898 tani tashkil etgan. Shu bilan birga, iqtisodiy muhitdagi tabiiy tarkibiy 
o‘zgarishlar natijasida 2024-yil davomida 43 049 tadan ortiq kichik biznes subyektlari o‘z faoliyatini yakunlagan 
bo‘lib, bu holat bozor mexanizmlarining faol ishlayotganini hamda raqobatning tabiiy tanlov vazifasini 
bajarayotganini ko‘rsatadi.

 
M A V Z U G A  O I D  A D A B I Y O T L A R  S H A R H I 

Korxonalarning milliy iqtisodiyotdagi tutgan o‘rni va ahamiyatini inobatga olgan holda, ushbu sohani 
rivojlantirishning mamlakat iqtisodiy taraqqiyoti uchun naqadar muhim ekanligini anglash qiyin emas. 
Korxonalar, asosan, raqobatli bozor sharoitida faoliyat yuritadi va ularning iqtisodiy faoliyati samaradorligi 
mazkur subyektlarda raqobatlashish salohiyatining shakllanganlik darajasiga bevosita bog‘liqdir.

Shu sababli raqobat va uning namoyon bo‘lish shakllari doimo olimlar va tadqiqotchilar diqqat markazida 
bo‘lib kelgan. Raqobat munosabatlarining o‘ziga xos xususiyatlarini o‘rganish borasida dunyoning yetakchi 
iqtisodchi olimlari tomonidan ko‘plab ilmiy tadqiqotlar amalga oshirilgan bo‘lib, ular asosida ishlab chiqilgan 
ilmiy xulosalar korxonalarda raqobatni samarali tashkil etishda muhim nazariy va amaliy manba vazifasini 
o‘taydi.

Xususan, M. Porter raqobatni kompaniyaning bozordagi muvaffaqiyati yoki muvaffaqiyatsizligini 
belgilovchi asosiy omil sifatida e’tirof etadi (Porter, 2018-y.). Shuningdek, u sanoatdagi raqobat tarmoqning 
iqtisodiy tarkibiy tuzilmasidan kelib chiqishini hamda u mavjud raqobatchilarning xatti-harakatlari doirasidan 
ancha kengroq mazmun kasb etishini ta’kidlaydi (Porter, 2016-y.). R. A. Fatxutdinov esa korxonalar faoliyatida 
iste’molchi ehtiyojlarini ustuvor deb bilish zarurligini ko‘rsatib, ishlab chiqarish jarayonida aynan bozor talabi va 
xaridor manfaatlariga mos mahsulotlarni taklif etish muhimligini qayd etadi (Fatxutdinov, 1997-y.).

T A D Q I Q O T  M E T O D O L O G I YA S I
Tadbirkorlik korxonalari faoliyatida raqobatdan samarali foydalanishni ta’minlash maqsadida mazkur 

tadqiqotda bir qator ilmiy-uslubiy yondashuvlardan foydalanildi. Xususan, induksiya va deduksiya, kuzatish, 
taqqoslash, omilli tahlil hamda sintez usullari tadqiqotning metodologik asosini tashkil etdi.

Tadqiqot jarayonida statistik va mantiqiy tahlil usullari keng qo‘llanilib, tadbirkorlik subyektlari faoliyatiga 
oid rasmiy statistik ma’lumotlar chuqur tahlil qilindi va ularning bozor talabiga moslashuv darajasi baholandi. 
Shuningdek, xorijiy va mahalliy ilmiy manbalar asosida mavjud nazariy qarashlar umumlashtirilib, raqobatni 
kuchaytirishga ta’sir etuvchi omillar tizimli yondashuv asosida o‘rganildi. Tadqiqot natijalariga tayangan holda 
ilmiy xulosalar shakllantirildi hamda amaliy tavsiyalar ishlab chiqildi.

T A H L I L  V A  N A T I J A L A R 
Globallashuv sharoitida mamlakatlarning barqaror rivojlanishi hamda ijtimoiy-iqtisodiy muammolarni 

samarali hal etish ko‘p jihatdan tadbirkorlik subyektlari tomonidan ishlab chiqarilayotgan mahsulotlarning bozor 
talablariga moslik darajasiga bog‘liq bo‘lib bormoqda. Ushbu soha o‘zining moslashuvchanligi bilan ajralib turib, 
iqtisodiyotda yuz berayotgan tarkibiy va institutsional o‘zgarishlarga tezkor javob qaytarish imkoniyatiga ega.

Mamlakatimiz ijtimoiy va iqtisodiy rivojlanishining yangi bosqichiga kirib kelayotgan hozirgi davrda 
tadbirkorlik subyektlari mahsulotlarining bozor talablariga mosligini ta’minlash hamda raqobatbardoshlikni 
oshirish muhim strategik ahamiyat kasb etmoqda. Respublika mustaqilligining dastlabki yillariga nisbatan 
bugungi kunda tadbirkorlik subyektlari iqtisodiyotning deyarli barcha tarmoqlarida faol ishtirok etib, iqtisodiy 
faollikning muhim manbaiga aylanib bormoqda.

Rivojlangan mamlakatlar tajribasi shuni ko‘rsatadiki, tadbirkorlik subyektlari mahsulotlarini bozor 
talablariga moslashtirish va raqobatni kuchaytirish iqtisodiyotning turli sohalarida keng rivojlanib, aholini ish 
bilan ta’minlash darajasining oshishiga, turmush sifatining yaxshilanishiga hamda mamlakat miqyosida iqtisodiy 
muammolarni samarali bartaraf etishga xizmat qilmoqda. Shu jihatdan, mamlakatimizda ham tadbirkorlik 
sohasini rivojlantirish, uning iqtisodiyotdagi o‘rni va rolini yanada mustahkamlashga alohida e’tibor qaratilib, 
ushbu yo‘nalishda keng ko‘lamli islohotlar amalga oshirilmoqda.

Tadbirkorlik subyektlari mahsulotlarini bozor talablariga moslashtirish va raqobatni oshirish sohasi bir 
qator muhim afzalliklarga ega. Jumladan, mazkur sohada korxonalarni nisbatan kam xarajatlar evaziga tashkil 
etish imkoniyati mavjud bo‘lib, ular bozor kon’yunkturasidagi o‘zgarishlarga tez moslashadi, ishlab chiqarish 
strategiyasini bozor vaziyatidan kelib chiqib operativ ravishda qayta ko‘rib chiqadi hamda iqtisodiy muammolarni 
qisqa muddatda hal etish salohiyatiga ega. Shuningdek, ichki va tashqi bozorlarga zarur mahsulotlar yetkazib 
berish imkoniyatlari ham kengayadi.

Shu bilan birga, sohani rivojlantirish bo‘yicha amalga oshirilayotgan chora-tadbirlarni yanada 
takomillashtirish zarurati saqlanib qolmoqda. Rivojlangan mamlakatlarda qo‘llanilayotgan ilg‘or va samarali 
tajribalarni chuqur o‘rganish hamda ularni milliy iqtisodiyotning o‘ziga xos xususiyatlarini inobatga olgan holda 
amaliyotga joriy etish dolzarb vazifa bo‘lib qolmoqda.

Tadbirkorlik subyektlari mahsulotlarini bozor talablariga moslashtirish jarayonining izchil rivojlanishi 
mehnatga layoqatli aholini ish bilan ta’minlash imkoniyatlarini kengaytiradi, ayniqsa, yoshlar uchun yangi 
ish o‘rinlari yaratilishiga qulay sharoit vujudga keltiradi. Bundan tashqari, foydalanilmayotgan ichki resurs va 
imkoniyatlarni jalb etish, ishlab chiqarish va xizmat ko‘rsatish jarayonlarini jadallashtirish, resurslardan samarali 
foydalanishni ta’minlash hamda bozor talablariga mos mahsulot va xizmatlar ishlab chiqarishni yo‘lga qo‘yish 
imkoniyatlari kengayadi.

Mamlakatimizda sohani rivojlantirish borasida izchil islohotlar amalga oshirilayotganiga qaramay, 
tadbirkorlikni qo‘llab-quvvatlash va qulay biznes muhitini yaratish yo‘nalishida yanada tizimli yondashuvni talab 
etuvchi masalalar mavjud. Xususan, bilim va tajriba yetishmasligi, biznesni samarali boshqarish ko‘nikmalarining 
cheklanganligi, huquqiy savodxonlikni oshirish zarurati hamda tavakkalchilik omillarini boshqarish masalalari 
sohani yanada rivojlantirish uchun kompleks yondashuvni taqozo etadi.

Shu munosabat bilan O‘zbekiston Respublikasida xususiy mulk va mulkdorlar huquqlarini himoya qilishni 
kuchaytirish, tadbirkorlik tashabbuslarini qo‘llab-quvvatlash tizimini tubdan takomillashtirish, shuningdek, 
tadbirkorlik subyektlarining moliyaviy resurslar va ishlab chiqarish infratuzilmasidan foydalanish imkoniyatlarini 
kengaytirishga qaratilgan normativ-huquqiy hujjatlar qabul qilinib, ularning izchil ijrosi ta’minlanmoqda.

Globallashuv sharoitida korxonalar tez sur’atlar bilan o‘zgarib borayotgan biznes muhitida faoliyat 
yuritmoqda. Bir tomondan, yangi imkoniyatlar yuzaga kelayotgan bo‘lsa, ikkinchi tomondan, bozor talablarining 
ortib borishi korxonalardan yangicha yondashuv va innovatsion qarorlarni talab etmoqda. Ushbu jarayonlar 
makroiqtisodiy va mikroiqtisodiy darajalarda namoyon bo‘lib, barcha tarmoqlarga bevosita ta’sir ko‘rsatmoqda. 
Shu bois, tadbirkorlik subyektlari mahsulotlarini bozor talablariga moslashtirish va raqobatni oshirish 
jarayonining afzalliklari hamda rivojlanish imkoniyatlarini chuqur tahlil qilish muhim ilmiy-amaliy ahamiyat kasb 
etadi (1-rasm).

1-rasm. “Tadbirkorlik subyektlarining asosiy afzalliklari va ularning namoyon bo‘lish omillari”

Tadbirkorlik faoliyatining muhim afzalliklaridan biri korxonalarning mijozlar bilan yaqin va bevosita aloqada 
bo‘lishidir. Mazkur holat tadbirkorlarga iste’molchilarning ehtiyoj va istaklarini tezkor aniqlash, ularning fikr-
mulohazalarini doimiy ravishda monitoring qilish hamda bozor talablariga o‘z vaqtida moslashish imkonini 
beradi. Natijada xaridorlar mahsulotlarni taqqoslash jarayonida aynan ushbu korxona tomonidan taklif 
etilayotgan mahsulot yoki xizmatni tanlashga moyil bo‘ladi.

Hozirgi sharoitda bozor deyarli barcha turdagi mahsulot va xizmatlar bilan to‘yingan bo‘lib, bunday muhitda 
korxonalar o‘z faoliyat yo‘nalishlari va ishlab chiqarish ko‘lamlarini kengaytirishga intilmoqda. Shu bilan birga, 
raqobatbardoshlikni ta’minlashda innovatsion yondashuvlar asosida rivojlanish alohida ahamiyat kasb etadi. 
Innovatsiyalarning izchil joriy etilishi yangi bozor segmentlari va istiqbolli sohalarning shakllanishiga zamin 
yaratadi.

Raqobat muhitida tadbirkorlik sohasi doimiy ravishda o‘zgarib boruvchi bozor sharoitlariga moslashishni 
talab etadi. Korxonalar bozorda barqaror o‘rin egallashi uchun yangicha mahsulotlar, xizmatlar va takliflar 

bilan faol harakat qilishi zarur. Mazkur jarayon tadbirkorlik subyektlarining moslashuvchanligini va innovatsion 
salohiyatini yanada oshiradi.

Tadbirkorlik iqtisodiy barqarorlik va ijtimoiy rivojlanishning muhim omili hisoblanadi. Shu sababli ko‘plab 
mamlakatlarda tadbirkorlik sohasi davlat tomonidan turli imtiyozlar, subsidiyalar va grantlar orqali qo‘llab-
quvvatlanadi. Ushbu qo‘llab-quvvatlash mexanizmlari biznes muhitini yaxshilash va tadbirkorlik faolligini 
oshirishga xizmat qiladi.

Milliy iqtisodiyotni rivojlantirishda tadbirkorlik bozor iqtisodiyotining ajralmas tarkibiy qismi sifatida muhim 
rol o‘ynaydi. Uning iqtisodiy sharoitdagi o‘zgarishlarga tez moslasha olishi iqtisodiy barqarorlikni ta’minlash, 
yangi ish o‘rinlari yaratish va bandlik darajasini oshirishda muhim ahamiyat kasb etadi.

Shu bilan birga, tadbirkorlik sohasi o‘ziga xos xususiyatlari tufayli muayyan rivojlanish chaqiriqlariga ham 
duch keladi. Xususan, moliyaviy resurslarni jalb etishdagi cheklovlar, investitsiyalar oqimining asosan yirik 
korxonalarga yo‘naltirilishi hamda kredit resurslaridan foydalanish shartlarining murakkabligi kichik biznes 
subyektlari faoliyatiga ta’sir ko‘rsatishi mumkin. Jumladan, investorlarning qariyb 90 % holatlarda bozorda 
yetakchi mavqega ega yirik kompaniyalarni tanlashi, yuqori foiz stavkalariga ega kredit resurslarining mavjudligi 
hamda uskunalar lizingi narxlarining yuqoriligi moliyalashtirish imkoniyatlarini cheklaydi.

Biroq ilmiy-texnologik taraqqiyot va raqamli iqtisodiyot rivojlanishi natijasida tadbirkorlik faoliyatining 
iqtisodiy ahamiyati yanada ortib bormoqda. Axborot texnologiyalarining keng joriy etilishi ishlab chiqarish va 
boshqaruv jarayonlarini avtomatlashtirishga imkon yaratib, korxonalar samaradorligini oshirmoqda hamda 
kichik biznes subyektlarining jozibadorligini kuchaytirmoqda.

Tadbirkorlik subyektlari sonining ortib borishi korxonalar o‘rtasida sog‘lom raqobat muhitining shakllanishiga 
xizmat qilmoqda. Raqobatning kuchayishi, o‘z navbatida, rentabellik va ishlab chiqarish samaradorligini 
oshirishga, mehnat unumdorligini ko‘paytirishga, xarajatlarni optimallashtirishga hamda ishlab chiqarish 
tizimining moslashuvchanligini ta’minlashga zamin yaratadi.

Har bir korxonaning asosiy maqsadi minimal xarajatlar evaziga maksimal iqtisodiy natijaga erishishdan 
iborat bo‘lib, bunga erishish raqobatbardoshlikni oshirishga qaratilgan strategik choralarni o‘z vaqtida amalga 
oshirish bilan chambarchas bog‘liqdir. Korxonaning raqobatbardoshligi ichki va tashqi omillar ta’sirida 
shakllanadigan dinamik jarayon bo‘lib, u bozor sharoitlarining o‘zgarishiga mos ravishda rivojlanib boradi.

Turli mulkchilik shakllarining qaror topishi va rivojlanishi sharoitida ishlab chiqarish va xizmat ko‘rsatish 
sohalarida faoliyat yuritayotgan xo‘jalik subyektlari mavjud imkoniyatlar va shart-sharoitlardan kelib chiqib, 
o‘zining individual rivojlanish strategiyasini shakllantiradi. Ushbu jarayonda tadbirkorlik korxonalari bozor 
talablariga moslashish orqali o‘z faoliyatini samarali tashkil etishga intiladi. 

Har bir korxonaning muvaffaqiyatli va barqaror rivojlanishi aholi hamda boshqa iste’molchilar uchun 
zarur bo‘lgan mahsulotlarni maqbul narxlarda ishlab chiqarish, xarajatlar va foyda o‘rtasidagi nisbatni optimal 
darajada ta’minlash hamda korxonaning uzoq muddatli faoliyat yuritish shart-sharoitlarini shakllantirish bilan 
chambarchas bog‘liqdir. Aholi tomonidan bildiriladigan umumiy talab korxonalar faoliyatini rag‘batlantiruvchi 
muhim omil hisoblanadi. Umumiy talabning ortib borishi, ayniqsa iste’mol tovarlari ishlab chiqarish hajmini 
kengaytirishga kuchli turtki bo‘lib, bozor muhitida raqobat munosabatlarining shakllanishiga zamin yaratadi. 
Mazkur jarayon xo‘jalik yurituvchi subyektlar o‘rtasida xaridorlar uchun iqtisodiy raqobatning kuchayishiga olib 
keladi.

Bozor iqtisodiyotida tovarning tijorat muvaffaqiyatini belgilovchi asosiy omillar sifatida uning iste’mol qiymati, 
sifati va raqobatbardoshligi e’tirof etiladi. Ushbu ko‘rsatkichlar korxonaning iqtisodiy barqarorligini ta’minlashda 
muhim ahamiyat kasb etadi. Shu bois tadbirkorlik subyektlarining raqobatbardoshligi va iqtisodiy barqarorligi 
o‘zaro chambarchas bog‘liq bo‘lgan murakkab kategoriyalar hisoblanadi. Raqobatbardoshlik, odatda, iqtisodiy 
barqarorlik mavjud bo‘lgan sharoitda shakllanadi. Iqtisodiy barqarorlikka esa turli xil ichki va tashqi omillar ta’sir 
ko‘rsatib, ular korxonalar rivojlanish istiqbollarini belgilashda hamda raqobat muhitida ustunlikka erishishda hal 
qiluvchi rol o‘ynaydi.

Raqobat bozor iqtisodiyotining asosiy harakatlantiruvchi kuchi hisoblanadi. Raqobat sharoitida tadbirkorlar 
ishlab chiqarish xarajatlarini kamaytirish, mahsulot sifatini oshirish va sotish jarayonlarini iste’molchilar 
uchun qulaylashtirish orqali bozorda ustunlikka erishishga intiladi. Mazkur omillar korxonalarning iqtisodiy 
natijadorligini oshirishga xizmat qiladi. Shu bilan birga, monopoliyaning raqobat muhitiga zid ekanligini 
ta’kidlash lozim, chunki u ishlab chiqaruvchilarning erkin raqobatlashuv imkoniyatlarini cheklaydi. Shu sababli 
mamlakat iqtisodiyotini barqaror rivojlantirishda sog‘lom raqobat muhitini qo‘llab-quvvatlash va monopolistik 
holatlarni cheklash muhim ahamiyat kasb etadi.

Iqtisodiy kategoriya sifatida “raqobat” keng qamrovli va serqirra tushuncha hisoblanadi. Raqobat bir 
tomondan xo‘jalik yuritish usuli, ikkinchi tomondan esa kapitalning kapital bilan o‘zaro bellashuvini ta’minlovchi 
mexanizm sifatida namoyon bo‘ladi. Shuningdek, raqobat ijtimoiy ishlab chiqarish jarayonlarini tartibga soluvchi 
muhim omil vazifasini ham bajaradi.

Raqobat mahsulot ishlab chiqarish va sotish jarayonida, shuningdek, kapital kiritish sohasida xo‘jalik 
yurituvchi subyektlarning o‘zaro ta’sirini ta’minlovchi bozor mexanizmining ajralmas elementi sifatida qaraladi. 
Raqobatning amal qilish shakli ijtimoiy ishlab chiqarishni tashkil etishning me’yor va qoidalari tizimi bo‘lib, 
uning asosida davlat islohotlari, davlat va xususiy sektor ishtirokidagi milliy xo‘jalikning bozor mexanizmlari 
yotadi. Shu nuqtayi nazardan, raqobatning mohiyati bozor iqtisodiyoti talablariga mos holda tadbirkorlikni 
rivojlantirishning muhim vositasi sifatida namoyon bo‘ladi.

Mahsulot ishlab chiqaruvchilar o‘rtasidagi raqobat qulay ishlab chiqarish sharoitlariga erishish, mahsulotlarni 
foydali narxlarda sotish va bozordagi mavqeini mustahkamlash uchun olib boriladigan iqtisodiy kurashni 
ifodalaydi. Ushbu jarayonda ishlab chiqaruvchilar ishlab chiqarish vositalari, xom ashyo va materiallarni xarid 
qilish, shuningdek, ishchi kuchini jalb etish uchun zarur moliyaviy resurslarni safarbar etadi. Natijada raqobat 
jarayoni iste’molchilarni jalb qilish va ularning ehtiyojlarini qondirish bilan yakunlanadi.

Tadbirkorlik subyektlari o‘rtasidagi mahsulot raqobati tovarlarning ijtimoiy, ya’ni bozor qiymatini 
shakllantiradi. Ushbu qiymat, odatda, o‘rtacha ishlab chiqarish sharoitida tayyorlangan va muayyan tarmoq 
mahsulotlarining asosiy qismini tashkil etuvchi tovarlar qiymatiga mos keladi. Raqobat natijasida texnologik 
darajasi va mehnat unumdorligi yuqori bo‘lgan subyektlar qo‘shimcha iqtisodiy ustunliklarga ega bo‘lib, bu 
ularning rivojlanish salohiyatini yanada kuchaytiradi.

X U L O S A  V A  T A K L I F L A R
Korxonalar o‘zining innovatsion xarakteri orqali iqtisodiyotning barqaror va izchil rivojlanishini ta’minlashda 

muhim rol o‘ynaydi. Innovatsion faoliyatning kengayishi ishlab chiqarish samaradorligini oshiradi, yangi ish 
o‘rinlari yaratilishiga xizmat qiladi hamda bandlik darajasining ortishi orqali kambag‘allikni qisqartirishga ijobiy 
ta’sir ko‘rsatadi. Shuningdek, bozorlarning turli tovarlar bilan to‘ldirilishi narx mexanizmlarining shakllanishiga, 
ularning nisbatan barqaror va adolatli darajada bo‘lishiga zamin yaratadi. Ishlab chiqarishni tashkil etishdagi 
tezkorlik iqtisodiy jarayonlarning jadallashuviga olib kelib, resurslarni samarali safarbar etish orqali texnologik 
rivojlanishni qo‘llab-quvvatlaydi.

Shu bilan birga, korxonalar faoliyatida ayrim obyektiv cheklovlar ham mavjud bo‘lib, ular rivojlanish 
jarayoniga muayyan ta’sir ko‘rsatadi. Xususan, faoliyat ko‘lamining nisbatan kichikligi, kapital yetishmovchiligi, 
moliyaviy resurslarni jalb etishdagi murakkabliklar hamda bozor sharoitlarining tez o‘zgarishiga yuqori darajada 
sezgirlik korxonalar barqarorligiga ta’sir etuvchi omillar sifatida namoyon bo‘ladi. Ayrim hollarda tashqi 
muhit omillariga moslashish imkoniyatlarining cheklanganligi, aholi soni kam bo‘lgan hududlarda iqtisodiy 
samaradorlikning pasayishi va boshqaruv qarorlarining subyektiv omillarga bog‘liqligi ham korxonalar faoliyatini 
murakkablashtirishi mumkin. Bundan tashqari, moliyaviy hamkorlarni topish hamda uzoq muddatli barqaror 
hamkorlik munosabatlarini shakllantirishdagi qiyinchiliklar raqobat muhitida faoliyat yuritishga qo‘shimcha 
talablar qo‘yadi.

Korxonalarning iqtisodiy imkoniyatlari ularning faoliyatning barcha yo‘nalishlari bo‘yicha bir vaqtning o‘zida 
raqobat olib borishiga har doim ham imkon bermaydi. Shu bois, korxonalar bozordagi nisbiy ustun jihatlarini 
aniqlash, mavjud resurs va imkoniyatlarni aynan shu ustunliklarni kuchaytirishga yo‘naltirish orqali raqobat 
strategiyasini shakllantirishi maqsadga muvofiqdir. Bozorning muayyan segmentida faoliyat yuritish va ushbu 
segment ehtiyojlariga moslashgan holda raqobat olib borish korxonalarga nisbiy ustunlikni ta’minlaydi.

Korxonalar tomonidan tanlanadigan raqobat strategiyalari bozor segmentlarining o‘ziga xos 
xususiyatlaridan samarali foydalanishga, raqobatda barqaror ustunlikka erishishga qaratilgan bo‘lishi lozim. 
Hujumkor yoki himoyaviy strategiyalardan foydalanilishidan qat’i nazar, korxonalar raqobat jarayonida passiv 
pozitsiyani egallashi mumkin emas, chunki raqobatdan chetlashish ularning raqobatbardoshligiga salbiy ta’sir 
ko‘rsatishi ehtimoli mavjud. Shu sababli, korxonalar bozor sharoitlaridagi o‘zgarishlarga moslashib borish, 
innovatsion yondashuvlarni joriy etish va raqobatlashish salohiyatini doimiy ravishda rivojlantirish orqali o‘z 
faoliyatining barqarorligini ta’minlashi muhim ahamiyat kasb etadi.

